
Framtaksgrunnurin og val av nevndarlimum​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​

6. november, legði Johan Dahl,  løgtingsmaður, vegna Sambandsflokkin fram uppskot til løgtings-lóg um val av nevndarlimum í Framtaksgrunnin.

Sagt skal verða frá, at Føroya Arbeiðsgevarafelag ikki tekur undir við lógaruppskotinum. Vit vilja staðiliga frámæla at ávísir felagsskapir, sum Arbeiðsgevarafelagið ella fakfeløg, tilmæla limir til nevndina í grunninum. Um ein nevndarlimur er valdur ella tilmæltur av einum ávísum áhugabólki, er altíð vandi fyri, at umrøddi nevndarlimur kemur at føla ávísan loyalitit fyri teimum, sum hava valt hann, og í versta føri umrøða mál við “sítt bakland”.

Vit vilja tí mæla til at halda fast við verandi mannagongd har Føroya Landsstýri (landsstýris-maðurin í vinnumálum) velur fýra av nevndarlimunum í Framtaksgrunninum, meðan hesir fýra í felag velja fimta limin. 

Sambært rættarligum grundreglum fyri grunnar, ið virkar sambært lógini um vinnurekandi grunnar, er tað ikki loyvt stovnarum at hava ávirkan á ein slíkan grunn.Tí vilja vit mæla til, at skipað verður so fyri, at eingin ivi er um, at vatntætt skott er millum útinnandi valdi og sjálvseigandi grunnin (Framtaksgrunnin). Hetta kann t.d. gerast við at landsstýrið fær fasta mannagongdir fyri, hvussu tað velur limir í slíkar nevndir. 

Vit halda eisini at reglan um at landstýrið velur fýra av nevndarlimunum í Framtaksgrunninum á hvørjum ári, átti at verið broytt. Hetta bæði fyri at tryggja kontinuitet í nevndararbeiðinum, og at burturbeina iva um landsstýrið hevur ávirkan á sjálvseigandi grunnin. Vit mæla til at nevndarlimir sita longri enn 1 ár, og at ikki allir nevndarlimir kunnu veljast/útskiftast í senn. 

